厝頂
李家同教授撰

吳淑惠老師譯
    我這世人，干焦一个向望，行入去一間有厝頂的房間，睏佇一頂有苴床巾的眠床頂。
為啥物我欲有這款向望呢？因為我是印度加爾各答的一个乞食囡仔，我出世無偌久，阿爸就來過身，我佮阿母互相依倚，阮攏是乞食，蹛佇一條細條街仔內，阿爸過身進前，在街仔抾著一塊枋仔，阿爸踮枋仔頂多加一塊塑膠布，枋仔斜倚佇壁頂，暗時仔阮兩人就櫼入去睏。落大雨的時陣，阮仝款會淋甲澹糊糊，猶毋過阮算講真好運矣，有的細漢囝仔閣較可憐，[image: image1.png]


無枋仔通好遮一寡仔風雨，逐暗攏愛睏佇街仔路，一下落雨，就愛四界揣一个所在通覕雨，一毋拄好，猶閣會予人趕走。
阿母講予我聽，爸母過去嘛有家己的厝通好住，阿爸是一个作田人，猶毋閣相連紲的失收，阿爸頭先失去伊的牛，紲落去失去彼一塊地，落尾共賰的彼間厝也賣掉，換成現金步輦行到加爾各答來，無偌久阿兄佮阿姊攏過身去矣。阿爸做各種的苦工，我出世了後，阿爸就破病過身，阿母只好去做乞食，我大漢了後也學會共分。
我運氣誠好，會使佇歐貝利爾大旅館頭前共分，這搭是加爾各答上大的旅館，門跤口的人行道誠闊，亭仔跤沿路攏有足粗的白色柱仔，規个旅館當然也是白色的，有夠媠的，雖然旅館人客真愛坐車出入，嘛是有袂少旅客會出來踅踅咧，因為沿路有一寡仔賣書、報紙的擔仔，[image: image2.png]


來買報紙，我就趁機會行過去共分，我發現東方面模仔的旅客特別冇手，阮乞食一工通常會使討著十个盧比(五角美金)，有一擺一个東方的旅客予我五十盧比。
但是阿母無去矣。三个月前，伊破病，愈來愈嚴重，我用阮所有的錢想辦法買一寡好食的物件予伊食，也無較縒，最後伊共我講，德蕾莎修女創立了一間垂死之家，伊若是會使予人送去遐，會有人照顧伊，按呢凡勢會好起來，假使病好矣，伊會轉來揣我。
伊愛我扶插著伊踮暗時行到大路去，然後倒佇遐，我才偷偷覕踮一欉樹仔後壁，果然看著有人發現阿母，也發覺伊病甲真嚴重，即時閘一台計程車，頭起先計程車司機敢若毋肯載阿母，看伊傷腌臢矣，講了誠濟好話以後，司機總算肯載伊去『加里加神廟』，這是德蕾莎修女辦的垂死之家。
猶毋過阿母從來毋捌轉來，我知影伊一定過身矣。唯一使我感覺安慰的是伊過身進前一定有修女[image: image3.png]


照顧伊。
我呢？我感覺足孤單，干焦會講“我無阿爸，我無阿母，可憐可憐我啦！”這句話以外，我啥物話攏無機會講。逐工暗時買一丸飯食，賣飯的人嘛貧惰和我講話。
就因為我感覺孤單，我和我附近的一隻細隻鳥鼠成做好朋友，我逐工攢一點仔飯粒飼伊，伊會來咬我的手，我會規氣共掠起來囥佇手唚唚咧，暗時甚至和我同齊睏鬥陣。
雄雄，街仔來了一大堆人，向四箍輾轉濺藥仔，彼暗，細隻鳥鼠就無出現，伊走去佗位？我無地知影，嘛真艱苦。伊是我唯一的朋友，毋擱伊無去矣。
隔轉工，我就知影我破病矣，日時我應該去旅館共分，猶毋閣我艱苦甲擋袂牢，中晝就轉來睏矣，而且我擱吐一擺。
下晡，來了一寡仔掛喙罨的人，[image: image4.png]


共我扛去一台車裡，車內大部份敢若攏是破病真嚴重的乞食，我雖然破病，猶毋擱因為頭一擺坐著車，喜歡甲不得了，一直對窗仔外金金看，我發覺阮已經離開加爾各答，到庄跤矣，我想著阿母捌甲我講爸母過去蹛佇庄跤，真無彩，阮較早若是留著彼塊地就好矣。
阮予送入去一間大間厝，有人來替每一个人抽血，有幾若个連鞭予送走矣，大部份都留落來，我從到今頭一擺有人替我洗身軀、鉸指甲、洗頭鬃，感覺足爽快，猶毋擱我被勉強掛喙罨。
予我上界喜歡的是我總算行入去有厝頂的厝，睏佇眠床頂，而且也有人送飯予我食，可惜我破病矣，若毋是按呢毋知偌好咧。
予我看無是按怎[image: image5.png]


對我遮爾仔好，也看無是按怎[image: image6.png]


毋予阮離開房間，有一擺我感覺體力擱會使的時，趁門口警衛無佇咧，偷偷緊旋出去亭仔跤看厝外的埕斗，即時予警衛掠轉來，強欲共我揍落去，我擱較看無[image: image7.png]


是按怎逐家都掛喙罨、掛手橐仔，也毋捌和我講半句話，我是一个乞食囝仔，無和人相借問的習慣，何況我又擱咧破病，嘛無氣力通問。
   下暗，外口風雨誠大，我睏佇眠床頂，雖然身體因為破病感覺真艱苦，卻是有一種真幸福的感覺，我知影風雨這擺淋袂著我矣。
   猶毋閣我的病愈來愈重，我毋是唯一嚴重的一个，隔壁的彼个人已經過身，有人共伊用白布包起來，扛出去。[image: image8.png]


輕手咧做代誌，就驚攪擾著阮。
逐擺醫生來看我的病情，攏直直搖頭，我知道我睏去了後，無定著袂擱醒來。
   一个修女來矣，伊來到阮眠床頭，握著阮的手，我注意到伊無掛手橐仔，干焦掛喙罨，伊握我手的時陣，目箍內攏是目屎，伊是按怎欲哭呢？敢講伊不知影我已經無想欲離開遮矣。假使我若離開，我就愛返去做乞食，而且是愛做一世人的乞食，我無一个親情，無一个朋友，從來毋捌有人握過我的手，從來毋捌有人關心過我，我是按怎愛返去過著這款的日子？
  其實，我這馬已經足滿足，我唯一的向望就是會使入去一間有厝頂的厝，睏佇眠床頂，這馬我的向望已經達成矣，我真該感激遮的好心的醫生佮護士，我當然有一點仔好玄，是按怎過去散食人破病攏無人欲插，這一擺無仝款，像我就得著這款四序的待遇。
  我感覺非常的虛弱，佇我清醒的時陣，我要祈禱，希望阿爸、阿母、阿兄、阿姊、好心的醫生、護士佮修女[image: image9.png]


，攏會使佇後世人過了較好一點仔，莫像我按呢一出世就是乞食。

